
CYNGOR CYMUNED LLANBERIS 
____________________________ 

 
COFNODION CYFARFOD MIS CHWEFROR 2021:   
Cofnodion Cyfarfod y Cyngor ar Zoom (diolch i HLJ am drefnu) nos Fercher 10fed o Chwefror, 2021, am 7 y.h.  
Estynwyd croeso i’r aelodau gan y Cadeirydd  
 
1 PRESENNOL ac YMDDIHEURIADAU: 
Ward Padarn:  Rhys ap Gwilym (Cadeirydd), Gwilym Evans, Bethan Holding, Heather L Jones, Cyng. Kevin Morris 
Jones, Kim Jones, Claudia O’Donnell, Helen Sharp, Trystan Thomas. 
Ymddiheuriadau:  Olwen Gwilym. 
Ward Peris:  Llinos Haf Pritchard, Iola Owen.   Hefyd yn bresennol:  Dei Tomos (Clerc). 
 
2 DATGAN BUDDIANT: 
Cofnodir, os yn berthnasol, o dan y gwahanol benawdau. 
 
3 CADARNHAU COFNODION: 
Cadarnhawyd cofnodion cyfarfod nos Fercher yr 20fed o Ionawr 2021 fel rhai cywir a threfnir i'r Cadeirydd eu 
harwyddo yn y dyddiau nesaf.  Cynnig ac eilio: TT/LlHP. 
 
4 MATERION YN CODI O’R COFNODION:        
1. Cynllun Cyfaill: 
Y gwasanaeth yn dal ar gael. 
2. Ffordd A4086 a Llifogydd: 
Dim ymateb oddi wrth Gyngor Gwynedd (CG) ynglŷn â'r gwter sy'n creu llifogydd ger Gardda Bach, Nantperis ond 
dechreuwyd gweithio (heddiw) i geisio datrys problemau llifogydd ynghlwm wrth y ffos o Tanbryn ger mynedfa Maes 
Parcio y Parc Cenedlaethol. 
3. Lampau Stryd: 
Lamp ger Tangadlas, Nantperis wedi ei thrwsio o'r diwedd. 
4. Coed Nadolig: 
Cliriwyd y coed i'w hailgylchu. 
5. Grantiau: 
Cafwyd llythyrau neu ebyst yn diolch oddi wrth y mwyafrif a dderbyniodd arian. 
6. Cofeb y Chwarelwyr: 
Roedd y Clerc wedi paratoi dogfen drafod fer yn cynnig nifer o syniadau ynglŷn â'r cynllun. Cafwyd trafodaeth 
sylweddol ar leoliad, ffurf a siap, cynllun, cost a sut i dalu am y gofeb. Roedd unfrydiaeth ynglŷn a'i lleoli lle mae'r 
bysiau'n troi ger Cae'r Ddôl, ond bydd hynny yn dibynnu ar ganiatad gan CG i'w lleoli yno ac na fydd yn ymyrryd a 
diogelwch trafnidiaeth. Penderfynwyd rhoi hysbysrwydd i'r cynllun a gofyn am awgrymiadau, hefyd bwriedir siarad a 
rhai cynllunwyr a wnaeth waith fel hyn o'r blaen.  
7. Cae Chwarae Dôl Elidir: 
Cafwyd ar ddeall mai yn y cae yma y bydd CG yn gosod offer i'r anabl ac nid yn Cae Gas, Stryd Goodman oherwydd 
prinder lle addas yn y fan honno. 
 
5 MATERION ERAILL 
1. Cyflog ac Amodau Gwaith y Clerc: 
Yn dilyn penderfyniad unfrydol i godi cyflog y Clerc paratowyd dogfen ar gyflog ac amodau cyflogi'r Clerc gan RhaG a 
HLJ. Penderfynwyd derbyn yr argymhellion yn llawn a rhoi'r Clerc ar gyflog uwch a oedd yn cyfateb i'r hyn a gytunwyd 
yn flaenorol. Mae'r cyflog newydd (o Ebrill 1af, 2021) ar raddfa gydnabyddedig LC2 SCP22. Bydd hawl i 5.6 wythnos o 
wyliau taliadwy a'r cyflog yn cael ei dalu bob tri mis. Cyfrifoldeb y Clerc fydd talu'r dreth incwm a'r yswiriant gwladol 
cywir os yw hynny yn berthnasol. Fydd dim cynllun pensiwn. Bydd hyn i gyd yn cael ei adlewyrchu yn y Swydd 
Ddisgrifiad a'r Cytundeb Cyflog newydd rhwng y Cyngor a'r Clerc. Bydd unrhyw gynydd yn y cyflog yn unol â'r cynnydd 
yn y gyfradd â bennir gan Lywodraeth y DG yn y dyfodol.  
Cynnig ac eilio: KMJ/BH. Gofynnodd BH hefyd am gofnodi diolch y Cyngor i'r Cadeirydd a HLJ am eu gwaith. 

2. Defaid Crwydrol: 
Bu trafodaeth am broblem y defaid crwydrol yn dilyn cynydd sylweddol yn y nifer sy'n crwydro pen dwyreiniol y 
pentref a'r cynydd yn nifer y cwynion. Hefyd gwelwyd lluniau ar y cyfryngau cymdeithasol o nifer fawr o ddefaid ar y 
draphont a llwybr Rheilffordd yr Wyddfa. Nodwyd gan nifer o aelodau y mannau tebygol lle'r oedd y defaid yn dod i'r 
rheilffordd a'r ffyrdd ac addawodd y Clerc wneud ymholiadau pellach i weld a ellir eu hatal. Roedd y bugail wedi 
casglu a chorlannu nifer o weithiau. 
 
6 GOHEBIAETH: 
1. Llywodraeth Cymru [Grŵp Adran Addysg a Gwasanaethau Cyhoeddus]: 
Llythyr yn nodi y bydd modd i Gynghorau Tref a Chymuned wneud penderfyniadau ariannol o bell (h.y. ar Zoom) ar 
gyfer yr Archwiliad blynyddol. Mae'r nodyn yn gofyn i bob Cyngor lunio ei gyfrifon blynyddol mewn da bryd gan 
ardystio cyfrifon drafft erbyn 31 Awst 2021 a chyhoeddi cyfrifon terfynol wedi'u harchwilio erbyn 30 Tachwedd 2021. 
2. Grwp Datblygu Llanberis: 
Mewn gohebiaeth gyda ysgrifennydd y Grwp mynegwyd siom nad oedd y Clerc wedi cysylltu a hi i nodi dyddiad cau ar 
gyfer gwneud cais am grant y Cyngor. Roedd y gohebydd yn gresynu nad oedd y Cyngor yn anfon ffurflen a rhybudd i 
rai oedd wedi derbyn cymorth ariannol yn y gorffennol. Roedd hi yn cydnabod fod y rhybudd wedi ei gyhoeddi ar y 
wefan a'r hysbysfyrddau, ond nad oedd wedi ei weld yn ddigon buan, mae'n amlwg nad oedd neb arall o'r Grwp wedi 
sylwi arno chwaith er i'r rhybudd fod i fyny am gyfnod o tua tair wythnos, o leia. 
Trafodwyd hyn a phenderfynwyd y dylai'r Cyngor bennu dyddiad blynyddol ar gyfer derbyn ceisiadau a thrafod a 
rhannu arian yn y cyfarfod nesaf. Penderfynwyd ar fis Ionawr. Byddai dyddiad cau o Ionwr 5 yn rhoi digon o amser cyn 
cyfarfod y mis hwnnw, a fyddai'r cyfarfod cyntaf pryd bynnag y byddai'r Calan ddim cyn Ionawr 8, sef yr ail nos 
Fercher. 
3. Copi o lythyr Cyngor Nefyn at y Gweinidog Tai 
Derbyniwyd y llythyr a oedd yn tynnu sylw at broblem ail gartrefi mewn sawl ardal. Cyfeiriodd y Clerc hefyd at ebost a 
dderbyniwyd gan Gyngor y Bermo a oedd mewn gwaith ymchwil yn dadlau na ddylid newid deddfwriaeth a threthiant 
ail gartrefi a thai gwyliau. [Bydd CG yn ystyried trafod hyn yn ddiweddarach yn y mis] 
4. Maes Parcio'r Castell - parcio dros-nos: 
Wedi peth llythyru gyda Cadw cafwyd gwybodaeth o'r diwedd fod arwydd wedi ei godi erbyn hyn yn y maes parcio 
bychan ger castell Dolbadarn ym Mhentre Castell sy'n dweud 'Dim Parcio Dros Nos'. Yn yr un llythyr dywed Cadw 
mai'r llwybr dros y Bont Fain o ffordd y chwarel a maes parcio CG ydi'r llwybr cyhoeddus y mae Cadw yn ei argymell i 
ymwelwyr a ddaw i'r castell. Gofynnwyd felly pam na ellid gosod giat wedi ei chloi os nad ydyn nhw yn ffafrio y llwybr 
o ffordd A4086. 
5. Cyngor Gwynedd - Cau Ffyrdd: 
Derbyniwyd tri rhybudd y bydd CG yn cau ffyrdd dros dro yn Llanberis yn y dyfodol agos.  
• 15 Chwefror cau rhan o Stryd Goodman, lle mae Strydoedd Ianci a Warden yn dod iddi. *D.S. arwyddion ar y ffordd 
yn dweud 16 Chwefror) 
• 23 Mawrth cau rhan o Stryd Goodman, rhwng gwaelod Rallt Goch a'r Stryd Fawr. 
• 04 Ebrill cau rhan o Stryd Newton, y pen uchaf cyn iddi ymuno a Stryd Goodman. 
6. Awdurdod Parc Cenedlaethol Eryr [APCE]i: 
Cyhoeddwyd gan Barneriaeth yr Wyddfa 'Adolygiad Parcio a Thrafnidiaeth Yr Wyddfa ac Ogwen: Y Camau Nesaf. 
Mae'r adroddiad a chrynodeb o'r Ymgynghoriad ar y We. Y ddau i'w cael ar wefan APCE 
https://www.snowdonpartnership.co.uk/hafan-1  am yr un llawn ac mae datganiad i'r wasg yn y fan hyn hefyd -       
https://www.eryri.llyw.cymru/authority/news-and-media/latest-news/2020-press-releases/2020-news-
items/consultation-launched-on-sustainable-parking-and-transport-plans-for-snowdonia-national-park . 
Eglurodd y Clerc y bydd Gweithdy Cymunedol Ar-lein yn cael ei gnnal ar gyfer ardal Llanberis ar nos Fercher                
24 Chwefror rhwng 6.30 a 8.30 yr hwyr. Bydd angen sicrhau lle trwy gysylltu a  
www.snowdonpartnership.co.uk/parcioathrafnidiaeth  Addawodd y Clerc anfon y cyfeiriadau uchod mewn ebost i'r 
aelodau y diwrnod canlynol. 
 
7 CYNLLUNIO 
NP3/15/44G - diwygiad ansylweddol ôl-weithredol i'r garej (Lleoliad, dyluniad a'r trefniant mewnol)- Pant y Cafn, 
Llanberis. (Roedd peth dryswch ynglŷn â'r cais yma.) 
C21/0005/15/DT - cais er mwyn codi estyniad unllawr i gefn yr eiddo - 15 Dôl Elidir, Llanberis. Dim sylw.   

8 MATERION ARIANNOL: 
1) Yn y Banc ar yr 28ain o Ionawr, 2021   
Cyfrif Cyfredol: £21,952.15 Cyfrif Cadw: £5,365.88 
 
2) Cadarnhawyd y taliadau canlynol:  £795.00      
 
3) Arian a dderbyniwyd rhwng 29/12/2020 a 28/01/2021:  Dim 

Cynnig ac eilio: HLJ / IO. 
 
9 LLWYBRAU 
Dim pellach i'w adrodd. 
 
10 Y FYNWENT: 
Trafodwyd prisiau'r Fynwent yn Nantperis. Wedi peth trafodaeth, ac ystyriaeth fod prisiau'r Fynwent yma'n llawer is 
na mynwentydd cyfagos, penderfynwyd i roi £75 o gynnydd ar bob pris. Cynnig ac eilio IO/TT. Daw'r prisiau newydd i 
rym ar Ebrill 1af, 2021. •(Gofynnodd KMJ am gael cofnodi ei wrthwynebiad).  
 
11. ADRODDIADAU ALLANOL: 
Grwp Adfywio Llanberis: 
Cafwyd adroddiad gan y Clerc o gyfarfod diweddara'r Grwp a gynhaliwyd yn gynharach yn yr wythnos. Trafodwyd 
Ymgynghoriad Partneriaeth yr Wyddfa (Gweler 6.6 uchod). Dywedwyd mai go brin y bydd unrhyw ddigwyddiadau 
torfol mawr eleni megis rasus mynydd oherwydd y pandemig. Nodwyd fod Elen Roberts, cyn Swyddog Addysg yr 
Amgueddfa Lechi wedi ei phenodi i fod yn gyfrifol amdani am flwyddyn ar ymddeoliad y Dr Dafydd Roberts.  
 
12 CYFARFOD NESAF:         
Dyddiad y cyfarfod nesaf ar Zoom. Nos Fercher 10 Mawrth, 2021 am 7yh.  
 
 
Arwyddwyd a chafwyd yn gywir: 
 
Cadeirydd:  Rhys ap Gwilym 
 
Clerc:          Dei Tomos     Dyddiad 10 Mawrth, 2021. 

